
Q.Nizomov (Bosh muharrir o’rinbosari),
O.Hazratov, D.Hidaуeva, D.Norgulov,

L.Abduqodirova.

Ҳужжатларни қабул қилиш муддати танлов эълон 
қилинган кундан бошлаб бир ой муддат ичида Тошкент 
Тиббиёт академияси ректоратининг девонхона бўлимига 
топширилади. Манзилимиз: Олмазор тумани, Фаробий 

кўчаси, 2-уй.

ТОШКЕНТ ТИББИЁТ АКАДЕМИЯСИ 
БЎЙИЧА БЎШ ПРОФЕССОР-

ЎҚИТУВЧИ ХОДИМЛАР ТАРКИБИГА 
ТАНЛОВ ЭЪЛОН ҚИЛИНАДИ

Мудир:
Даволаш  факультетига 

қарашли “УАШТ ва эндокрино-
логия” кафедраси
Доцентлар:
Тиббий педагогика факуль-

тетига қарашли “Фтизиатрия” 
кафедраси

Тиббий профилактика факуль-
тетига қарашли “Фармакология” 
кафедраси

Даволаш  факультетига 
қарашли УАШ жарроҳлик” кафе-
драси

Даволаш  факультетига 
қарашли “УАШ педиатрия” кафе-
драси

Даволаш  факультетига 
қарашли “Болалар касалликлари” 
кафедраси

Даволаш  факультетига 
қарашли “ИКП, гематология ХДТ 
ва лаборатория иши” кафедраси
Катта ўқитувчилар:
Тиббий педагогика факультети-

га қарашли “Факультет ва госпитал 
жарроҳлик” кафедраси

Тиббий педагогика факультети-
га қарашли “Юқумли ва болалар 
юқумли касалликлар” кафедраси

Тиббий профилактика фа-
культетига қарашли “Умумий ва 
радиацион гигиена” кафедраси -

ОМХ факультетига қарашли 
“Тиллар” кафедраси
Ассистентлар:
Тиббий педагогика факультети-

га қарашли “Факультет ва госпитал 

терапия” кафедраси
Тиббий педагогика факульте-

тига қарашли “Онкология ва нур 
ташхиси” кафедраси

Тиббий педагогика факульте-
тининг “Клиник фармакология” 
кафедраси

Тиббий педагогика факуль-
тетининг “Травматология, орто-
педия ХДЖ ва нейрожарроҳлик” 
кафедраси

Тиббий профилактика фа-
культетига қарашли “4-5 курслар 
акушер гинекологияси” кафедраси

Тиббий профилактика факуль-
тетига қарашли “Эпидемиология” 
кафедраси

Даволаш  факультетига 
қарашли “УАШ акушер гинеколо-
гия” кафед раси

Даволаш  факультетига 
қарашли “УАШ жарроҳлик ” ка-
федраси

Даволаш  факультетига 
қарашли “Асаб касалликлари” 
кафедраси

Даволаш  факультетига 
қарашли “УАШТ ва эндокриноло-
гия” кафед раси

Даволаш  факультетига 
қарашли “Факультет ва госпитал 
терапия” кафедраси

Даволаш  факультетига 
қарашли “Умумий ва болалар 
жарроҳлиги” кафедраси

Даволаш  факультетига 
қарашли “ИКП гематология ХДТ 
ва лаборатория иши” кафедраси

УСТОЗ ИЗИДАН БОРАМИЗ
ТТА лицей залида Кексаларни эъзозлаш ва қадрлаш 

йилига бағишланган “Устоз изидан борамиз” шиори остида 
тадбир ўтказилди. Ушбу тадбирнинг ташкилотчиси акаде-
мик лицей ва коллежлар билан ишлаш бўйича проректор 
С.Р. Баймаков, даволаш факультети декани П. С. Зуфаров, 
академик лицей ва коллежлар билан ишлаш бўйича масъ-
ул ходим Ю. А. Мусаева ва академик лицей ва коллежлар 
билан ишлаш бўйича бош мутахассис, тиббиёт фанлари 
номзоди Ш. Ф. Усмонова бўлдилар.

Тадбирда неврология соҳасида ТТА неврология кафед-
расида узоқ йиллар давомида қимматли меҳнатларини 
аямай ишлаб келаётган профессор Мақсуд Мақсудович 
Асадуллаев ҳамда ЛОР кафедрасида ишлаб келаётган 
профессор Абдумалик Маҳмудович Ҳакимов каби фахрий 
устозларимизнинг касбий ва илмий фаолияти ТТА ёш ма-
гистрларига ҳамда Тошкент шаҳрининг 5 та турли тиббий 
коллеж ва лицейлардан меҳмон сифатида чақирилган ёш 
талабаларга таништирилди. Тадбирни ТТА маънавият ва 
маърифат ишлари бўйича проректор Т. А. Бобомуродов 
очиб бердилар.

Тадбирда неврология ва тиббий психология каф. про-
фессорлари З. Р. Ибодуллаев ва ЛОР кафедраси профес-
сори Х. М. Маткулиев ўзларининг таъсирли нутқи билан 
иштирок этдилар. Тадбирнинг асосий рамзий ифодаси ёш 
талабаларимизни касбга тўғри йўналтириш ҳамда фахрий 
устозларни эъзозлаш бўлди.

СПОРТ — СОҒЛИҚ ГАРОВИ
ТТА спорт мажмуасида даволаш факультети педа-

гоглар жамоаси ҳамда Тошкент шаҳар коллеж ва лицей 
педагог жамоалари ўртасида эстафета, волейбол спорт 
ўйинлари мусобақаси бўлиб ўтди. Ушбу тадбирнинг ташки-
лотчиси ТТА коллеж ва лицейлар проректори С. Р. Байма-
ков, даволаш факультети декани П. С. Зуфаров, даволаш 
факультети коллеж ва лицейлар билан ҳамкорлик ишлари 
бўйича масъул ходим Ю. А. Мусаева бўлишди.

Тадбирни неврология кафедраси мудири проф. 
Г. С. Раҳимбоева очиб бердилар. Тадбирда энг актив 
педагог лардан педиатрия кафедраси мудири Б. Т. Хол-
матова ва уларнинг педагоглар жамоаси актив иштирок 
этдилар. Бу тадбирнинг асосий мақсадларидан бири 
аёллар саломатлиги дастури доирасида ҳамда Тошкент 
Тиббиёт академияси ва Тошкент шаҳар коллеж ва ли-
цейлар педагогларини янада дўстона муносабатларини 
мустаҳкамлаш, ушбу муассасаларнинг спортга бўлган 
қизиқишини имкон қадар такомиллаштиришга қаратилган. 
Эстафета ва волейбол ўйинларида 5 тадан командалар 
иштирок этди. 1) ТТА даволаш факультети командаси; 
2) ТТА қошидаги лицей; 3) Олмазор тиббиёт коллежи; 
4) Тошкент тиббиёт коллежи ва 5) Боровский номидаги 
тиббиёт коллежи иштирок этди. Волейбол бўйича биринчи 
ўринни Боровский номидаги тиббиёт коллежи эгаллади. 
Югуриш эстафетасида эса биринчи ўрин ТТА қошидаги 
лицей командасига берилди. Энг актив ҳамда волейбол 
бўйича ғолиб команда Боровский номидаги тиббиёт 
коллежи педагоглари жамоаси фахрли биринчи ўринни 
эгаллади. Барча иштирокчиларга ва ғолиб командаларга 
проректор С.Р. Баймаков томонидан медаль ва совғалар, 
фахрий ёрлиқлар топширилди.

Ю.Мусаева,
ТТА Неврология кафедраси ассистенти 

ТТА ректорати, касаба уюшмаси Болалар, ўсмирлар ва овқатланиш 
гигиенаси кафедрасининг профессори 

Маъриф Носирович ИСМОИЛОВнинг
вафоти муносабати билан мархумнинг оила аъзоларига чуқур таъзия изҳор 
этади.

(Давоми 2-бетда.)(Давоми 2-бетда.)

2016 йил — 
Соғлом она ва бола йили

СОҒЛОМ 
ОНА ВА СОҒЛОМ 
БОЛА – МИЛЛАТ 
КЕЛАЖАГИ

Ўзбекистон Республикаси Конститу-
циясининг 23 йиллигига бағишланган 
тантанали маросимда Юртбошимиз томо-
нидан кириб келаётган янги 2016 йилни 
– Соғлом она ва бола йили деб номлаш 
таклифини халқимиз мамнуният билан 
кутиб олди ва том маънода барчамизни 
қувонтирди. Дарҳақиқат, халқимиз азал-
дан миллат генофондини тоза сақлаш, 
унинг келажаги учун қайғуриш ҳисси би-
лан яшаб келаётган халқдир. Бу ишларни 
амалга ошириш давлат сиёсати даража-
сига кўтарилган бўлиб, унинг замирида 
бунёдкор халқимизнинг эзгу ишлари, хайр-
саховати ва меҳр-муруввати мужассам 
этилган.

“Аёлни ҳурмат қилсак, миллатни ҳурмат 
қилган  бўламиз”  деб  таъкидлайди 
Президентимиз. Аёл аввало она, соғлом 
фарзанднинг камоли учун бутун куч-
ғайратини сарфлайдиган бебаҳо ҳилқат. 
Соғлом она ва соғлом бола бугунги кунда 
мамлакатимиз тараққиёти миллий моде-
лининг муҳим бўғини бўлиб, мустақиллик 
йилларида кўплаб амалий ишлар олиб 
борилмоқда. Албатта, олиб борилаётган 
саъй-ҳаракатларимиз мазмунида ёш ав-
лоднинг нафақат жисмоний жиҳатдан, бал-
ки маънавий етук шахсларни тарбиялаш 
масалалари ҳам асосий ўринни эгаллай-
ди. Бунинг учун аввало оилада оналарнинг 
билимли ва соғлом бўлиши асосий омил 
ҳисобланади.

ЯНГИ ЙИЛИНГИЗ ҚУТЛУҒ 
БЎЛСИН, ЮРТДОШЛАР!

Азиз юртдошлар, устоз ва талабалар!
Ўтган 2015 йил академиямиз ҳаётида муҳим воқеаларга 

бой бўлди. Айниқса ўқув жараёнига янги педагогик технология-
ларнинг жорий этилиши биз кутган натижаларни берди. Илмий 
тадқиқотлар борасида ҳам аҳамиятга молик силжишларга 
эришдик. Янгидан-янги илмий тадқиқотлар ва ихтирочилик 
ишлари республикамиз  жамоатчилиги эътиборини  қозонди. 
Маънавият ва маърифат, маданият ва  спорт соҳасида 
қилинган ишлар, қўлга киритилган ютуқлар ҳам ўзига хос 
салмоққа эга.

Академиямиздан Президент, Ибн Сино ва бошқа номдор сти-
пендиантларнинг кўплаб чиққани ҳам юқорида қайд этилган 
ютуқларимизнинг самарасидир, десак, асло муболаға бўлмайди.

Янги — 2016 йил Юртбошимиз Ислом Каримов ташаббуси 
билан “СОҒЛОМ ОНА ВА БОЛА ЙИЛИ” деб эълон қилинди. Шун-
дан келиб чиқиб, янги йилда академиямиз жамоаси бир қатор 
хайрли тадбирларни ўтказишни мўлжалламоқда. 

Қадрли устозлар, муҳтарам профессор-ўқитувчилар, азиз 
талабалар! Сизларни яна бир бор кириб келаётган Янги йи-
лингиз билан чин қалбимиздан муборакбод этамиз. Илмий, 
ижодий, ўқишдаги фаолиятингиз ва интилишларингизда 
муваффақиятлар тилаймиз. Оилангизга тотувлик, ўзингизга 
мустаҳкам соғлиқ, хонадонингизга файзу барака тилаймиз!

Янги йилингиз муборак бўлсин, муҳтарам академиямиз жамо-
аси, қадрли профессор-ўқитувчилар ва азиз талабалар!

РЕКТОРАТ

Яхшилик ёмонликни куйдирувчи олов. 
Яхши билан дўст бўлган ёмонлардан 

қутулар.

Мана, 23 йилдирки, инсон ва жамият, шахс ва оиланинг 
ўзаро муносабатлари, уларни табиий равишда уйғунлаштириш 
пойдеворини ташкил этган Ўзбекистон Республикасининг 
ҳуқуқий рамзи бўлган Асосий Қомусимиз асосида яшаб 
келмоқдамиз, унда зикр этилган мақсад ва муддаоларга 
эришиш, юртимизда тинч, эркин ва обод ҳаёт барпо этиш, 
халқимизнинг фаровонлигини юксалтириш йўлида ўз ку-
чимизга, ақл-заковатимиз, миллий анъаналаримиз ва 
қадриятларимизга, динимиз ва тилимизга таянган ҳолда меҳнат 
қилмоқдамиз.

Жамиятимизда, ҳар қайси оила ва фуқаромиз ҳаётида 
қандай ижобий ўзгаришлар содир бўлаётган бўлса, булар-
нинг барчасини Конституциямизда белгилаб қўйилган талаб 
ва қоидаларнинг ҳаётимиздаги амалий ифодаси, деб қабул 
қиламиз.

Давлатимиз  ва  жамиятимизнинг  нафақат  бугунги 
қиёфаси, ҳаёт тарзи, балки келажагини ҳам белгилаб, эзгу 
мақсадларимизга ҳуқуқий замин яратиб берган Конституциямиз 
мана шу 23 йил давомида ҳар томонлама ҳаёт синовидан ўтди: 
иқтисодиётимизни бозор муносабатларига ўтказиш модели дей-
сизми, миллий ўзлигимизни англаш, қадриятларимизни тиклаш 
жараёнларими, халқаро майдондаги обрў-эътиборимизнинг 
юксалиши дейсизми, бир сўз билан айтганда–инсон ҳаётини 
ҳимоялаш ва қадрига етиш йўлида биз қўлга киритаётган 
ютуқларнинг асоси десак муболаға бўлмайди.

Конституциямизнинг туб моҳияти, хусусиятлари ҳақида сўз 
юритар эканмиз, Конституция–ҳаётимизни чинакам қонуний 
асосда қуриш, ўз ҳақ-ҳуқуқларимизни таъминлашнинг асосий 
манбаидир, десак хато қилмаймиз. Бу кун халқимизнинг озод-
лиги, эркинлиги, ҳуқуқий жиҳатдан кафолатланган кун бўлиши 
билан бирга инсонпарвар демократик ҳуқуқий давлат ва эркин 
фуқаролик жамияти қуриш йўлидаги муҳим тарихий воқеа си-
фатида ҳам катта байрам қилинади.

Ўзбекистон  Республикаси  Конституцияси  қабул 
қилинганининг 23 йиллигига бағишланган тадбирлардан 

бири Ўзбекистон Давлат маданият ва санъат институти ва 
Тошкент Тиббиёт академияси ҳузуридаги ҳарбий-тиббиёт 
факультети билан ҳамкорликда ташкил қилинди. Ўзбекистон 
Республикаси Олий Мажлис Қонунчилик палатаси депутати 
Мукаррам Дадаходжаева, Республика маънавият тарғибот 
Маркази бўлим бошлиғи, юридик фанлари доктори, профес-
сор Гулчеҳра Маткаримовалар тадбир қатнашчиларига бахти-
миз Қомусининг яратилиши, унинг мазмун-моҳияти, аҳамияти, 
унга киритилган ўзгартиришлар ҳақидаги маърузалари билан 
иштирок этдилар.

Тантанали тадбир Ўзбекистон Давлат санъат ва мадани-
ят институти талабалари ва Тошкент Тиббиёт академияси 
ҳузуридаги ҳарбий-тиббиёт факультети курсантлари томо-
нидан Конституцияда белгиланган инсон ҳуқуқ ва эркин-
ликларини ифодаловчи саҳна кўринишлари ҳамда таниқли 
санъаткорлар томонидан ижро этилган куй-қўшиқлар билан 
якунланди.

Адолат ҳукмронлик қилган давлат равнақ топади. Шундай 
экан, Конституциямизни адолатли давлат, фаровон жамият 
ва эркин ҳаёт қуришнинг гарови, деб тан олмоқ керак. Бу 
эса юртимизда қонун ва адолат устуворлигини ўрнатиш 
учун замин яратилганлигидан далолат беради. Бу муқаддас 
ҳужжатда нафақат асрлар давомида эриша олмаган орзулар, 
мақсадлар мужассамлашган, балки, ҳуқуқ ва бурчларимиз, 
тинчлик, осойишта, тотув ҳаёт асосларини аниқ ва равшан 
белгилаб, виждон эркинлиги ва диний эркинлигимизни таъ-
минлаб берган.

Ҳаётимиз Қомуси биз ҳаммамиз орзу қилган жамиятга эри-
шиш учун сабоқ берувчи дорилфунун, йўлчи юлдузимиздир. Бу 
муқаддас китобда белгиланган талаблар ва меъёрларга риоя 
этиш ва амал қилиш ҳар биримизнинг бурчимиздир.

Давлатимизнинг ҳуқуқий рамзи–Асосий Қомусимиз қабул 
қилинган кун барчамизга қутлуғ бўлсин!

Арофат НУРИДДИНОВА,
ТМА ҳузуридаги ҲТФ ҳуқуқшуноси

АДОЛАТ МЕЗОНИ ЭРУР ҚОМУСИМ

С о ғ л о м 
она ва соғлом 

бола бир-бирига чамбарчас боғланган 
бўлиб, ҳар иккисининг саломатли-
ги ҳамда маънавияти ҳам узвий 
алоқадор равишда миллат келажаги 
истиқболини таъминловчи механизм 
тарзда намоён бўлади. Мустақиллик 
йилларида оналар ва болалар сало-
матлигини сақлаш давлат сиёсатига 
кўтарилган бўлиб, бунинг натижасида 
“2000 йилдан буён мамлакатимизда 
ирсий ва туғма нуқсонли болалар 
туғилиши 1,7 баробардан зиёд ка-
майди” (Қаранг: И. Каримов. Бизнинг 
йўлимиз – демократик ислоҳотларни 
чуқурлаштириш ва модернизация 

жараёнларини из-
чил давом эттириш 
йўлидир. 20 жилд. 
Т.:Ўзбекистон, 2012. 
31-бет). Энг асо-
сийси, мустақиллик 
йилларида аёлла-
римизнинг ўртача 
умр кўриши 75 ёшга 
узайтирилгани олиб борилган саъй-
ҳаракатларимиз ва соғлом турмуш 
тарзини шакллантириш натижасидир.

Кириб келаётган 2016 йил – Соғлом 
она ва бола йилида ҳам бу ишларни 
давом эттириб, кўплаб самарали 
ижобий натижаларни қўлга киритиши-
мизга асло шубҳамиз йўқ. Негаки, бу 

учун мамлакатимизда барча асослар 
ва шарт-шароитлар, энг муҳими эзгу 
ишларга ўзини доимо дахлдор деб ҳис 
этувчи бунёдкор халқимиз бор. Янги 
йил барчамизга қутлуғ келсин.

Нилуфар НИЁЗОВА,
Ижтимоий фанлар кафедраси 

катта ўқитувчиси,
фалсафа фанлари номзоди

СОҒЛОМ ОНА ВА 
СОҒЛОМ БОЛА – 

МИЛЛАТ КЕЛАЖАГИ
(Давоми. Боши 1-бетда.)(Давоми. Боши 1-бетда.)

Яхшилик йўлида чекилган меҳнат ерда 
қолмайди.

Ҳозирги даврда диний экстремизм ва халқаро тер-
роризмнинг кўлами ортиши глобал хавфсизликка 
йўналтирилган жиддий таҳдидга айланди. Диний-экстре-
мистик ва террористик гуруҳлар глобализация жараёнлари 
ва йирик геосиёсий давлатлар орасидаги манфаатлар 
тўқнашувидан, шунингдек, илмий-техника ютуқларидан 
фойдаланган ҳолда, терроризм ва экстремизмга қарши кенг 
кўламли кураш олиб борилаётган муҳитга мослашиб олди.

Диний шиорлар остида сиёсий ҳокимиятга инти-
лаётган диний экстремистик ташкилотлар Марказий 
Осиё мамлакатларидаги ижтимоий-сиёсий вазиятга 
салбий таъсир ўтказишга уринмоқда.

Диний экстремизм – жамият учун анъанавий бўлган 
диний қадриятлар ва ақидаларни рад этиш ва уларга 
зид бўлган ғояларни муросасизлик ва мутаассиблик 
билан тарғиб қилишдир.

Терроризм – муайян сиёсий мақсадларда, жами-
ятда беқарорлик келтириб чиқариш ва аҳолининг 
кенг қатламларида ваҳима ва қўрқув уйғотиш учун 
зўравонлик ишлатиш ёки зўравонлик ишлатиш билан 
қўрқитиш. Терроризм яширин (конспиратив) ташкилот-
лар томонидан беқарорлик келтириб чиқариш орқали 
давлат ҳокимиятини эгаллаш мақсадида қўлланилади. 

Мусулмон мамлакатларида террорчи уюшмалар омма-
вий бўла олмагани учун аҳолининг кенг қатламлари но-
мидан ҳаракат қилиш таассуротини уйғотиш мақсадида 
диний шиорлардан ниқоб сифатида фойдаланадилар.

Мамлакатимизда ёшларни илм-маърифатли, турли 
соҳаларда етук мутахассис, жисмонан баркамол инсон 
бўлиб етишишга кенг шароитлар яратиб берилган. 
Мазкур имкониятлардан тўла-тўкис фойдаланиш, жа-
мият ва давлат учун фидокор шахс бўлиш ҳар бир ёш-
нинг бурчидир. Бунинг учун эса, улар аввало, дунёвий 
ва касб фанларини чуқур ўзлаштириши, шунингдек, 
ўзбек халқининг меҳнатсеварлик, оилани муқаддас 
билиш, инсонларга меҳрибонлик, дўстларга садоқат, 
ватанпарварлик каби тарихан эъзозлаб келинаётган 
қадриятларини ўзида шакллантириши талаб этилади.

Хулоса – ёшларимиз учун мамлакат суверенитети, 
территориал бирлиги ҳамда мустақил сиёсат юритиш 
ҳуқуқини мустаҳкам ҳимоя қилувчи фуқаро бўлиш, 
ўзларида миллий анъана ва халқимиз менталитетига 
ёт ғояларга нисбатан мафкуравий қобиқ шаклланти-
риш шарафли ва масъулиятли бурч ҳисобланади.

Ш.А.ИСКАНДАРОВ,
Ижтимоий фанлар кафедраси ўқитувчиси

ОИ В \ ОИ Т С  и н ф е к ц и я -
си дунё бўйлаб шиддат билан 
тарқалаётган касаллик бўлиб, 
айни вақтда ер юзида ОИВ билан 
яшаётган шахслар сони кундан 
кунга ортиб бормоқда. ОИВ ин-
фекцияси — клиник белгиларсиз 
вирус ташиб юрувчиликдан иммун 
тизимнинг оғир зарарланишигача 
олиб борадиган, узоқ давом этувчи 
сурункали юқумли касаллик. Орт-
тирилган иммунитет танқислиги 
синдроми (ОИТС) — бу иккиламчи 
иммунитет танқислиги натижаси-
да оппортунистик инфекциялар, 
хавф ли ўсмалар ривожланиб, асаб 
тизимини издан чиқарувчи ОИВ 
инфекциясининг сўнгги (терминал) 
босқичидир. ОИВ инфекцияси – 
фақат одамларда учрайдиган су-
рункали касаллик бўлиб, касаллик-

нинг манбаи ОИВни юқтириб олган 
одамдир. Вирус бемор одамнинг 
организмида бутун ҳаёти давомида 
сақланиб қолади.

1 декабрь ОИТСга қарши ку-
раш куни этиб тайинланган ва 
шу муносабат билан ТТА УАШТ 
ички касалликлар ва клиник ал-
лергология кафедраси “ОИВ ин-
фекцияси ҳақида биласизми?” 
мавзуида тадбир ўтказди. Тадбир 
ТТА даволаш факультети 7 ва 6 
курс талабалари, мураббийлар 
ва Республика ОИТСга қарши ку-
раш маркази етакчи мутахассиси 
т.ф.н. З.К.Абдураҳимова билан 
савол ва жавоб, яъни суҳбат тар-
зида ўтказилди. З.К.Абдураҳимова 
талабаларнинг саволларига жа-
воб  бериб,  ОИТС инфекция-
си ҳақида асосий тушунчалар, 

унинг тарқалишига қарши кураш 
тўғрисида сўзлади. ОИВ инфек-
циясининг профилактикаси, унинг 
тарқалишига қарши курашиш чо-
ра-тадбирлари тўғрисида аҳолини 
мунтазам  равишда  хабардор 
қилиб бориш, ОИВни юқтириб 
олганларни бепул асосда мах-
сус текширувлардан ўтказиш, 
ташхислаш, даволаш режалари 
ва ижтимоий муҳофаза қилиш, 
уларнинг умрини узайтириш ва 
турмуши сифатини оширишга, 
уларнинг ўлимини камайтиришга 
доир тадбирлар ҳақида алоҳида 
тўхталиб ўтди.

М.Т.ЗУБАЙДУЛЛАЕВА,
УАШТ ички касалликлар 
ва клиник аллергология 
кафедраси , т.ф.н. катта 

ўқитувчи

1 декабрь – Бутун жаҳон СПИДга қарши кураш куни

ОИВ ИНФЕКЦИЯСИ ҲАҚИДА БИЛАСИЗМИ?

ДИНИЙ ЭКСТРЕМИЗМ ВА ТЕРРОРИЗМ – 
ЁШЛАР КЕЛАЖАГИГА ТАҲДИД

Сукут — саломатликдир, яхшилик — иззат-
обрўдир. Сахийлик — улуғликни келтиради.

Бугунги кунда барчага сир эмаски глобаллашув жара-
ёнлари ва мафкуравий таъсирлар қанчалик инсон онгига 
таъсир қилиб, уни ҳаётдан ажратиб, жамиятга қарши 
қилиб қўймоқда.

Дунёнинг турли ҳудудларида диний экстремистик 
ҳаракатлар ва террорчилик хуружлари тез-тез содир 
бўлмоқда. Терроризм ҳаракатлари инсоният тарихида ян-
гилик эмас. Қўпорувчилик ҳоллари турли даврларда, тур-
ли минтақаларда хилма-хил шаклда содир бўлиб келган 
мудҳиш ҳодиса. У ҳамма вақт инсоният ҳаётига таҳлика 
ва таҳдид солиб, турли ғаразли мақсадларнинг, ғоялар ва 
хоҳиш-иродаларнинг тимсоли сифатида яшайди.

Президент Ислом Каримов ўзининг “Ўзбекистон ХХI 
аср бўсағасида: хавфсизликка таҳдид, барқарорлик 
шартлари ва тараққиёт кафолатлари” асарида ХХ аср му-
аммолари, одамлар дунёқарашидаги жиддий ўзгаришлар 
ва унинг оқибатлари хусусида фикр юритиб, ана шу юз 
йиллик охирида диний экстремизм ва фундаментализм, 
терроризмнинг кенг илдиз отиб бораётганлиги ҳақида 
таъкидлаган эди.

Бугун дунёнинг барча мамлакатлари диний экстре-
мизмнинг қанчалик оғир оқибатларга олиб келишининг 
гувоҳи бўлиб турибди. Хусусан, Ироқ ва Сурияда, 
ҳозирда Афғонистон ҳудудларининг бир қисмидаги 
ИШИД террорчиларининг қилмишлари дунёни ларза-
га солмоқда. Муаммонинг моҳияти шундаки, уларга 
алоқадор кишиларнинг ҳалигача тинч яшаб турган мам-
лакатлар орасидан топилиши бугунги кунда барча дав-
латларни ўйлантириб қўйди. Шу билан бирга ҳеч қайси 
мамлакат бу фалокатдан четда эмаслигини такрор ва 
такрор англаб етмоқда.

Шундай экан тарих тажрибаси шуни кўрсатмоқдаки  
халқлар орасида тарқоқлик юзага келса, ўша ерда 
экстремизм ва терроризм ўчоқлари пайдо бўлмоқда. 
Террорчилар ўз қабиҳ ниятлари йўлида ҳар қандай 

воситадан фойдаланишмоқда . Улар қора бозорда 
нефть сотиш, одам савдоси, интернет ва бошқа глобал 
воситалар ёрдамида ўз қабиҳликларини кенгайтириб 
боришмоқда.

Шу жиҳатдан олганда интернет ва бошқа глобал во-
ситалардаги турли мафкуравий хуружлар инсонлардан 
чуқур билим, кенг дунёқарашни талаб қилади. Зеро, эр-
танги кунни ўйламай енгил-елпи қарор чиқариш, келажак 
кушандаси эканлиги тарих ҳақиқатидир.

Террорчилар  ўз  қабиҳликларини  дин  билан 
ниқобламоқдалар.

Ўзларини ИШИД (Ироқ ва Шом ислом давлати) деб 
ниқоблаган ёвузлар исломни ниқоб қилиб олишгани энг 
аянчли ҳолдир. Бунинг оқибатида қанча одамлар Сурия, 
Ироқ, Афғонистонни тарк этиб, бошпана қидириб бошқа 
мамлакатларга кетмоқда.

Дунёда бўлаётган бундай қабиҳликлар Ватанимизнинг 
ҳар бир фуқаросини огоҳликка ва эҳтиёткорликка, тинч-
ликни қадрлашга, ўз уйини, ўз оиласини, ўз Ватанини 
асрашга чақиради.

Ҳадисларда “Ватанни севмоқ иймондандир” деган 
чуқур ижтимоий, фалсафий фикрлар бор. Ватанни се-
виш – унинг тарихи ва тақдирини чуқур билиш, қадрлаш, 
Ватан, миллат манфаатлари йўлида ҳалол, фидоко-
рона ҳизмат қилишдир. Ватанни севиш – мамлакатда 
тинчлик, барқарорлик, тотувлик, аҳиллик, ҳамкорлик 
ва ҳамжиҳатлик таъминланишига ҳисса қўшиш, унинг 
мустақиллигини ҳимоя қилишга тайёр бўлишдир.

Ватан, миллат тақдири ва тараққиётига бундай муно-
сабатда бўлиш иймонлилик, инсонпарварлик ва ватан-
парварликнинг белгисидир.

Шундай экан, тинчлик учун барчамиз масъул 
бўлмоғимиз даркор!

Б.Ў. РЎЗИЕВ,
Ижтимоий фанлар каф.ўқитувчиси

Огоҳлик

ТИНЧЛИК УЧУН БАРЧАМИЗ МАСЪУЛМИЗ!

“Тиббиётнинг барҳаёт сиймолари” 
деб номланган тадбир Кексаларни 
эъзозлаш йили муносабати билан 
ёшларнинг кекса авлодга бўлган чек-
сиз ҳурмат ва эҳтироми, узоқ йиллар 
давомида тиббиёт соҳасида меҳнат 
қилиб, ўз илмий, амалий салоҳияти 
билан давлатимиз, халқимиз ва тиб-
биёт оламида ўзининг муносиб ўрнига 
эга бўлган буюк сиймоларни ёдга олиш 
мақсадида ташкил этилди.

Тадбирда талабалар профессор-
лар Акбар Асқаров, Содиқ Маҳсумов, 
Зулфия Иброҳимова, Ўзбекистоннинг 

биринчи академик шифокори Носир 
Исмоилов каби тиббиёт дарғаларининг 
заҳматли ва шарафли ҳаёт йўллари 
ҳақида инглиз ва ўзбек тилларида 
маъруза қилдилар.

Улар ўз чиқишларида юқорида 
номлари келтирилган тиббиёт олами 
жонкуярларининг босиб ўтган мазмунли 
ҳаёт йўли, фаолияти, илмий салоҳияти, 
изланишлари, тиббиёт соҳасида эриш-
ган ютуқлари ҳақида тадбир иштирокчи-
ларига батафсил маълумот бердилар.

Тадбир фикр, мулоҳазаларга бой 
тарзда мазмунли ва мароқли якунланди.

Барҳаёт сиймолар

ҚАДРИ АЗИЗ, ХОТИРАСИ ЭСА МУҚАДДАС

Виждон — яхшиликни ёмонликдан 
ажратадиган, яхшиликка 

йўналтирадиган кучли қувватдир.

ЎЗАРО 

ҲАМКОРЛИК
Ҳозирги глобаллашув даврида янги 

маълумотларни ўзлаштириш, тиббиётнинг 
жадал ривожланиши турли мамлакатлар 
олимларининг ҳамкорликдаги ишларни 
амалга оширишини тақозо этади.

Президентимизнинг 2012 йил 10 
декабр даги “Чет тилларни ўрганиш тизи-
мини янада такомиллаштириш чора-тад-
бирлари” тўғрисидаги Қарори ўз вақтида 
қабул қилинган бўлиб, дунё информацион 
ресурсларга ва замонавий цивилизацияга 
кенг йўл очиб, ёшларни билимни чуқур 
эгаллашига замин яратади. Қарорнинг иж-
росини таъминлаш мақсадида ТТАда кенг 
кўламдаги ишлар амалга оширилмоқда, 
чет эллик мутахассисларни талабаларга 
келиб маърузалар ўқиши одатий ҳолга 
айланмоқда десам муболаға бўлмайди. 
2015 йил 28 ноябрь куни Жанубий Ко-
рея Сеул университети профессорлари 
Д.Й.Хан, жаноб Г.И.Пак ҳамда Д.С.Ким 
маъруза ўқиш учун ТТАга ташриф буюр-
дилар. Ташриф давомида ТТАнинг ёш 
олимлари, талабалари, педагоглари, ил-
мий ходимлари учун лицей залида маъруза 
ўқидилар.

Олимлардан Д.Й.Хан дунё бўйича 
трансплантология соҳаси бўйича етук 
мутахассис булиб, у “Меъда ости бези 
трансплантологияси” мавзусида замонавий 
қарашларга йўғрилган қизиқарли маъруза 
ўқиди. Профессор Д.С.Ким “Сурункали 
ўпка обструктив касалликларининг замо-
навий ташхислаш усуллари”мавзусини кенг 
ёритиб берди. Жаноб Г.И. Пак “ Геронтоло-
гия муаммолари” бўйича қизиқарли маъ-
лумотлар билан узоқ яшаш сирлари билан 
ўртоқлашди. Куннинг иккинчи ярмида рек-
торат залида 70 ёшли профессор Г.И.Пак 
“Кардиомегалия синдроми. Сурункали 
юрак етишмовчилиги замонавий ташхис-
лаш ва даволаш усуллари” ҳақида маъруза 
ўқиди. Маъруза кардиологиянинг барча 
муаммоларини ўзида мужассамлаштирди. 
Ҳозирги кунда бутун дунёда юрак-қон то-
мир касалликлари, айниқса юрак ишемик 
касаллиги ўлим, касалланиш ва ногирон-
ликка сабаб бўлувчи асосий касаллик 
сифатида эътироф қилинмоқда. Миокард 
инфарктининг ижтимоий аҳамияти кечки 
инфарктдан кейинги даврда сурункали 
юрак етишмовчилиги ривожланиши билан 
аниқланади. Маърузага 200дан ортиқ 
тингловчи ташриф буюрди, 90 дақиқа 
давом этган маъруза кўплаб саволларга 
жавоб олиш, инглиз тилидаги мунозара ва 
муҳокамага бой чиқишлар билан ўтди.

С.ШУКУРЖОНОВА,
УАШТ ички касалликлар ва клиник 
аллергология кафедраси доценти

З.ШОАЛИМОВА,
шу кафедра ассистенти

Бу муқаддас Ватанда азиздир Ин-
сон! деган иборани эшитганимизда ал-
батта ёшу қарининг кўксида бир иф-
тихор уфуради. Дарҳақиқат, бизнинг 
жаннатмакон юртимизда инсоннинг қадр-
қиммати юксакларга кўтариладики, бун-
дай улуғлаш, эъзозлаш ҳеч бир юртда 
кузатилмайди. Айниқса, айни пайтда 
ҳамма нарса илм-фан тараққиёти мезони 
билан ўлчанилиб, маънавий оламдан 
узоқлашаётган асрда фарзандларнинг 
ота-оналарга меҳрибонлиги борган сайин 
йўқолиб бориши катта фожиадир. Бу бо-
рада қайси юрт вакилини олманг бизнинг 
қадриятларимизга, маънавиятимизга, одо-
бу маданиятимизга ҳавас билан қарашади.

Юртбошимиз томонидан 2015 йилни 
“Кексаларни эъзозлаш йили” деб ном-
лаши ҳам бежиз эмас. Президентимиз 
йилни номлашда ўз нутқларида “Қариси 
бор уйнинг париси бор” деган мақолни 
тилга олди. Таъбир жоиз бўлса, бу 
мақолни йилнинг шиори бўлди десак 
муболаға бўлмайди. Чунки, кекса ва 
қарилари бор хонадон обод, кексалари 
эъзозланган элда эса ҳаловат барда-
вом, ризқ эса баракали бўлар экан. 
Бугун тараққий этган мамлакатларни 
иқтисодий тангликдан кўра маънавий 
таназзул кўпроқ ташвишга соляпти. 
Таназзулнинг энг жирканч кўриниши 
– қарияларга беҳурматлик, уларнинг 
аянчли тақдирларига бефарқ қараш. 
Қарияларни ардоқлаш бизларга аж-
додлардан мерос. Қадим қадимдан 
бола тарбиясининг асосида кексаларни 
иззат қилиш белгиланган. Жумладан: 
оилада овқатланиш учун дастурхон 
атрофида жам бўлиб йиғилганда ҳеч 
қачон кексалардан олдин таомга қўл 
чўзилмайди, албатта таом аввал кекса-
ларга тортилади. Оилада, маҳаллада 
бир иш қилишдан олдин, албатта ёши 
улуғ инсонлардан маслаҳат олишади. 
Кексалар гапираётганда қолганлар 
диққат билан тинглашади. Мана шундай 
тарбия бизнинг қон-қонимизга сингиб 
кетган. Ваҳоланки, бошқа юртда бундай 
тарбияни кузатишимиз даргумон.

Биз тиббиёт олийгоҳида геронто-
логия фанини ўзлаштирамиз. Бунда 
қари ва кекса пациентларга алоҳида 
ёндошув талаб этилади. Олдинлари 

шифохонага кекса ёшдаги пациентлар 
мурожаат қилганда баъзи тиббиёт 
ходимлари “қаричиликда!” деб изоҳ 
беришарди. Бу албатта нотўғри. Чунки, 
қарилик касаллик эмас, аксинча комил-
лик палласидир. Биз тиббиёт ходимла-
ри кекса ва қари ёшдаги пациентлар-
нинг асосий эҳтиёжини тушунишимиз, 
соғлом бўлишига, соғлиғини сақлашга 
ва тиклашга эришиш, ўз ўзига ёрдам 
бера олиш кўникмаларини ўргатиш, ко-
миллик палласида умрининг осойишта 
ўтишига имкониятлар яратиб беришни 
ўзимизга бурч деб белгилаб олишимиз 
лозим. Биз Тиббиёт академияси талаба-
лари ушбу йилда қариялар пансионати-
га бориб, у ердаги кексаларга холис бир 
кунлик хизматни уюштирдик. Камтарона 
кўрсатган холис хизматимиз учун шу 
пансионатдаги инсонлар томонидан 
дуолар олдик. Ахир бекорга айтилмай-
дику, “Олтин олма дуо ол, дуо олтин 
эмасми?!”. Ўйлаймизки, нафақатгина 
бу йил, аксинча мана шундай холис 
хизматни имкон қадар кўпроқ қилсак 
талабаларнинг кексаларга нисбатан 
тарбиясига ижобий таъсир кўрсатишда 
ўз ҳиссамизни қўшган бўлармидик. Ахир 
биз кексаларини фаришталардай эъзоз-
лайдиган элнинг фарзандларимиз.

Шунингдек, халқимизнинг севимли 
адиби Тоҳир Малик шундай дейди: 
Мамлакатимиз раҳбари қариларни иззат 
қилар экан, давлат кексалар учун яхши 
шароитлар яратиб бериш чораларини 
муттасил равишда амалга ошириб ке-
лар экан, ота-онага меҳрибонлик қилиш 
Асосий Қонунда белгилаб қўйилган 
экан, жамиятнинг ҳар бир аъзоси бу 
борадаги масъулиятини ҳис қила олиши 
шарт. “Ҳеч қачон бирон бир кексанинг 
кўзида ёш кўринмасин, бирон бир 
қариянинг дили оғримасин, фақат шод-
лик билан умр кечириб, кунлари хайрли 
дуолар билан ўтсин”, деган аҳд билан 
келаётган янги йилга қадам қўяйлик.

Д.Я. АЛИҚУЛОВА,
ТТА Жамоа соғлиғини сақлаш

Мактаби магистри
Д. МУҲАММАДЖОНОВА,

олий маълумотли ҳамшира 
факультети

3-курс талабаси

2015 йил — Кексаларни эъзозлаш йили

ҚАРИЛАРИНИ ФАРИШТАЛАРГА 
ТЕНГЛАЙДИГАН ЭЛ 
ФАРЗАНДЛАРИМИЗ!

Тили ширин одамнинг дўсти кўп 
бўлади.

Жорий йилда йирик олим, Ўзбекистонда гигиена 
фанининг асосчиларидан бири, тиббиёт фанлари 
доктори, Тошкент тиббиёт институти профессори 
Саттар Назимович Бабаджанов таваллудининг 
100 йиллиги нишонланади.

С.Н.Бабаджанов 1915 йил 25 декабрда Казалинск 
шаҳрида деҳқон оиласида туғилди. 1934 йилда шу ер-
нинг ўзида ўрта мактабни тамомлаб, Тошкент тиббиёт 
институтига ўқишга кирди. Кейинчалик унинг тақдири 
ушбу даргоҳ билан умрбод боғланди. 1939 йилда ин-
ститутда ўқишни муваффақият билан якунлади ҳамда 
ТошТИ мактаб гигиенаси кафедрасида аспирант ва 
бир вақтнинг ўзида ассистент бўлиб қолди. Бу пайтда 
С.Н.Бабаджанов республика пойтахтини сув билан 
таъминлаш учун барпо этилаётган Шимолий Тошкент 
канали қурувчиларига тиббий хизмат кўрсатиш билан 
ҳам шуғулланди. Бунинг учун 1942 йилда ўзининг илк 
ҳукумат мукофотини олди.

Иккинчи жаҳон уруши йилларида С.Н.Бабаджанов 
республика ҳукуматидаги ишларга жалб қилинди 
ва самарали меҳнати учун 1943 йилда яна ҳукумат 
мукофотига сазовор бўлди, 1946 йилда эса “Мар-
донавор меҳнати 
учун” медали билан 
тақдирланди.

1 9 4 2  й и л д а 
С .Н .Бабаджанов 
доцент, 1946 йилда 
– Тошкент тиббиёт 
институтининг уму-
мий ва мактаб гигиенаси кафедраси мудири бўлди 
ҳамда ушбу кафедрага 1967 йилгача бошчилик қилди.

С.Н.Бабаджанов 1945 йилда Тиббиёт фан-
лари академиясининг докторантурасига ўқишга 
кирди. 1949 йилда докторлик диссертациясини 
муваффақият билан ёқлаб, 1950 йилдан 1965 йил-
гача Тошкент тиббиёт институти санитария-гигиена 
факультети декани лавозимида ишлади, 1967 йил-
дан то 1972 йилгача коммунал гигиена кафедрасига 
раҳбарлик қилди.

Профессор С.Н.Бабаджановнинг илмий меро-
си – 100 дан ортиқ илмий ишлардан иборат. Бироқ, 
диққатлироқ бўлсак, уларнинг тўртдан бир қисмини 
марказий журналлардаги ҳажми 10 бетдан ортиқ 
мақолалари ташкил қилади. Унинг ишлари қаторидан 
учта монография ўрин олган. Таъкидлаш жоизки, 
С.Н.Бабаджанов танлаган илмий йўналиш – сани-
тария гельминтологияси – ўша пайтларда ниҳоятда 
долзарб эди. Олимнинг номзодлик диссертацияси-
да, кейинчалик эса докторлик ишида, шунингдек у 
раҳбарлик қилган шогирдларининг тадқиқотларида 
Ўзбекистоннинг турли вилоятлари аҳолисининг 
гельминтофаунаси таркиби масалалари ўрганилди, 
одамда гельминтозлар иммунологик диаг ностикаси, 

иммунологик профилак-
тикаси усуллари, шу-
нингдек гельминтли ин-
вазияларни йўқ қилиш 
(девастация) йўллари 
ишлаб чиқилди. Профес-
сор С.Н.Бабаджановнинг 
мақсадга интилувчан-
лиги ва танлаган кас-
бига содиқлиги шунда 
яққол намоён бўладики 
у Фарғона водийси ви-
лоятлари ва Тошкент 
вилояти бўйлаб бола-
ларнинг гельминтозлар билан касалланишини 
ўрганиш, уларни йўқ қилиш ва олдини олиш бўйича 
бир қатор экспедицияларни ташкил қилди. Унинг ил-
мий қизиқишлари соҳаси анча кенг бўлган – чунончи, 
унинг раҳбарлигида тайёрланган 10 та диссертаци-
ялардан бир қатори пестицидлар токсикологияси, 
турар жой экологияси ва гигиенаси, мактаб гигиена-
си, иммунология ва эпидемиология масалаларига 

бағишланган.
С.Н.Бабаджанов 

1978 йилда 63 ёши-
да узоқ давом этган 
оғир хасталик ту-
файли бизни бевақт 
тарк этди.

П р о ф е с с о р 
С.Н.Бабаджановнинг фидокорона меҳнати мамла-
катимиз раҳбарияти, Ўзбекистон Соғлиқни сақлаш 
вазирлиги томонидан муносиб баҳоланди. Уруш 
йилларидан кейиноқ (1946, 1952 ва 1974 йилларда) 
унинг ютуқлари уч марта ҳукумат мукофотлари би-
лан, шу жумладан “Ҳурмат белгиси” ордени билан 
тақдирланди, Ўзбекистонда соғлиқни сақлашни 
ривожлантиришдаги хизматлари учун республика 
Соғлиқни сақлаш вазирлиги Раёсатининг 1990 йил 
26 октябрдаги 12/818-сон қарори ва соғлиқни сақлаш 
вазирининг 1990 йил 6 декабрдаги 1235-сон тегишли 
буйруғи билан 1-Тошкент тиббиёт институтининг уму-
мий гигиена кафедрасига тиббиёт фанлари доктори 
профессор С.Н.Бабаджановнинг номи берилди.

Профессор С.Н.Бабаджановнинг ноёб инсоний 
фазилатларини ҳам тилга олиш жоиздир. У катта ои-
ланинг ҳам меҳрибон бошлиғи бўлиб, 10 та ажойиб 
фарзандларни тарбиялаб вояга етказди. Мамлакати-
мизда фидокор олим ишини ва номининг давомчила-
ри профессор С.Н. Бабаджановнинг тиббиёт фанига 
бўлган фидойи хизматининг олижаноб анъаналарини 
муносиб давом эттириб келмоқдалар ва унинг номини 
ифтихор билан улуғламоқдалар.

ТТА раҳбарияти. 

ЭЗГУЛИККА БАХШИДА УМР
(Профессор Саттар Назимович Бабаджанов 

таваллудининг 100 йиллигига)

Тиббиётнинг барҳаёт сиймолари

Яхши хислат олий мартаба ва юксак 
даражага етказувчидир. Аммо бунга 

етишиш воситаси илм ва одоб бойлигидир.

М.Қ.Усмонов 1935 йили 25 декабр-
да Тошкент шаҳрида туғилган. 1958 
йили Тошкент тиббиёт институтини 
тамомлагач бир неча вақт республи-
ка суд тиббиёт экспертизаси бош бю-
росида врач лавозимида ишлаган. Бу 
ерда ушбу касбнинг сир-асрорларини 
ўрганиб, анча тажриба орттирди. Бу 
ишда 1960 йилгача ишлади. Сўнгра 
юқумли касалликлар мутахассисли-
гини эгаллашга қарор қилди.

1961-1963 йиллари Тошкент дав-
лат тиббиёт институтида аспиран-
турада таҳсил олган, кейинчалик 
ушбу институтнинг юқумли касал-
ликлар кафедрасида ассистент, 
доцент лавозимларида ишлаган. 
1964 йили номзодлик, 1970 йили 
докторлик диссертацияларини 
ҳимоя қилган. Марат Қурбонович 
Ўзбекистонда хизмат кўрсатган 
фан арбоби, профессор Турсун 
Хўжаевич Нажмитдинов, академик 
Комилжон Аҳмедович Зуфаров, 
академик Валентин Иванович 
Покровский, академик Анатолий 
Федорович Билибин, профессор 
Константин Викторович Бунин каби 
мамлакатнинг йирик олимларидан 
таҳсил олишга муяссар бўлди. Ма-
рат Қурбонович эпидемиология ва 
юқумли касалликлар соҳаси бўйича 
ўзига сабоқ берган, кўплаб йўл-
йўриқлар кўрсатган ва ҳеч қачон 
ундан маслаҳатларини аямаган 
устозларидан ҳамиша миннатдор.

1972 йилдан 2005 йилгача Тош-
кент давлат тиббиёт институти 
эпидемиология кафедраси мудири 
лавозимида фаолият кўрсатган.

М.Қ.Усмонов ҳозирги замон 
инфекционистлари ва эпидеми-
ологлари орасида кўзга кўринган 
олим сифатида элга танилган, улар 
фақат Ўзбекистонда эмас, балки 
яқин ва узоқ хорижий мамлакат-
ларда ҳам машҳур бўлиб, ҳамиша 

эпидемиология соҳасига диққат-
эътиборини қаратган. М.Қ.Усмонов 
раҳбарлик қилган эпидемиоло-
гия кафедраси Москва, Укра-
ина, Ленинград, Озарбайжон, 
Қозоғистон, Қирғизистон, Армани-
стон мамлакатларининг эпидемио-
логия соҳасидаги олимлари билан 
яқиндан ҳамкорлик ўрнатиб, ушбу 
фанни ўқитиш усуллари ва амалий 
эпидемиологияни ривожлантириш-
нинг замонавий чора-тадбирларини 
яратишда катта муваффақиятларга 
эришди.

Марат Қурбонович ошқозон 
ичак, нафас йўллари ва зооантро-
поноз юқумли касалликларнинг 
эпидемиологияси ва профилак-
тикасига алоҳида аҳамият бериб, 
бу соҳадаги илмий тадқиқотлари 
билан шуҳрат қозонган. 1970-
1985 йиллари Тошкент, Бухоро, 
Самарқанд, Хоразм вилоятларида 
ва Қорақалпоғистон республика-
сида эпидемия тусини олган ич 
терлама, дизентерия, безгак каби 
касалликлар ўчоғида уларга қарши 
курашиб катта тажриба орттирди.

М.Қ.Усмонов қорин тифи ва па-
ратифлар, сальмонеллёзлар, ме-
нингококк инфекциялари, қутуриш 
каби юқумли касалликлар эпиде-
миологиясига ва уларнинг олдини 
олиш чораларига бағишланган 
диссертацияларга илмий раҳбар 
бўлган.

Марат Усмонов тиббиёт соҳаси 
бўйича Англия, Франция, Испа-
ния, Португалия, Италия, Туркия, 
Россия, Украина, Грузия, Озар-
байжон ва Арманистон каби ўнлаб 
хорижий давлатларда ўтказилган 
илмий-амалий анжуманларда 
маърузалар ўқиб, Ўзбекистон тиб-
биётининг муаммо ва ютуқларини, 
эпидемиологик вазияти ва юқумли 
касалликларни даволашдаги янги 

усулларини тарғибот қилди.
М.Қ.Усмоновнинг 300 дан ортиқ 

илмий ишлари чоп этилган, шу 
жумладан 3 та монография, 40 дан 
ортиқ услубий қўлланмалар, у киши 
давлат тилида ёзилган дастлабки 
эпидемиология дарслигининг му-
аллифи (1995).

М.Қ.Усмонов институтдаги иш 
фаолияти давомида педагоглик, 
ўқув услубий ва илмий ишлар 
салмоғини оширишга диққат-
эътиборини аямади, кафедра-
нинг моддий-техника базасини 
яхшилашга, ходимларнинг илмий 
салоҳиятини кўтаришга катта ҳисса 
қўшди. М.Қ.Усмонов раҳбарлигида 
1та докторлик ва 10дан ортиқ ном-
зодлик диссертациялари ёқланди. 
Кўп йиллар давомида республика 
эпидемиологлар жамиятининг аъ-
зоси ва раиси бўлиб ишлади.

М.Қ.Усмоновнинг илмий ва пе-
дагогик фаолиятини ҳукуматимиз 
юқори баҳолаб уларни “Шарафли 
меҳнати учун”, “Меҳнат фахрий-
си”, “Соғлиқни сақлаш аълочиси” 
нишонлари ва бир қанча мақтов 
ёрлиқлари билан мукофотлади.

М.Қ.Усмонов 2010 йилдан буён 
нафақада, фарзандларининг се-
викли отаси, ўнлаб набираларнинг 
меҳрибон бобоси сифатида, куч 
ва қувватга тўлиб яшаяптилар. 
Бугун биз уларни юбилейлари 
билан чин қалбдан табриклаймиз, 
уларга сиҳат-саломатлик, узоқ умр 
ва келажакдаги ишларига улкан 
муваффақиятлар тилаймиз.

Омонтурди Миртазаев,
ТТА эпидемиология кафедраси 

профессори

ЖОНКУЯР ВА ФИДОЙИ ИНСОН
ТИББИЁТ ФАНЛАРИ ДОКТОРИ, ПРОФЕССОР, 

ЭПИДЕМИОЛОГИЯ ВА ЮҚУМЛИ КАСАЛЛИКЛАР СОҲАСИДА 
ЙИРИК ОЛИМ МАРАТ ҚУРБОНОВИЧ УСМОНОВНИНГ 

ТАВАЛЛУДИГА 80 ЙИЛ ТЎЛДИ

Яхшилик қилган одамингни миннат билан 
камситишга уринма.

